Vendim nr.106, datë 04.12.2009

Kolegji i Gjykatës Kushtetuese të Republikës së Shqipërisë, i përbërë nga:

Sokol Sadushi,
Anëtar   i Gjykatës Kushtetuese


Vitore Tusha,
  
Anëtare e 
“
“


Admir Thanza,
Anëtar   i
“
“


në datë 04.12.2009, mori në shqyrtim paraprak kërkesën me nr.106 Akti, që i përket:

K Ë R K U E S:
AZEM BREGU

O B J E K T I:  
Shfuqizimi si të papajtueshëm me Kushtetutën e Republikës së Shqipërisë i vendimeve nr.138, datë 23.05.2003 të Gjykatës së Rrethit Gjyqësor Shkodër; nr.11, datë 13.03.2006 të Gjykatës së Shkallës së Parë për Krime të Rënda; nr.32, datë 08.05.2006 të Gjykatës së Apelit për Krime të Rënda; nr. 817, datë 14.12.2007 të Kolegjit Penal të Gjykatës së Lartë.
   
Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
   
Sipas vendimeve të gjykatave bashkëlidhur kërkesës, në datën 01.05.2002 kërkuesi është takuar me të pandehurin K.M. (bashkautori) dhe së bashku kanë organizuar planin për vjedhjen e banesës së shtetasit Xh. Z.. Në zbatim të këtij plani, kërkuesi, i pajisur me një armë të tipit automatik dhe shoqëruar nga bashkautori, ka hyrë duke thyer dritaren në banesën e shtetasit Xh. Z.. Gjatë kërkimeve për sende me vlerë në këtë shtëpi ka ardhur shtetasi F. A.(viktima), i cili ishte pajisur me çelësin e shtëpisë nga shtetasi Xh. Z.. Viktima, me kërkesë të shtetasit Xh. Z., do të kalonte natën në shtëpinë e  këtij të fundit për ta ruajtur atë. Sapo ka hyrë në shtëpi, viktima është goditur nga kërkuesi me grusht dhe qytë të armës. I tronditur nga situata e krijuar, viktima ka kërkuar të lejohet të pi një cigare. Kërkuesi, bashkautori dhe viktima pinë cigare në ambientet e shtëpisë së vjedhur. Pas rreth 30 minutash, kërkuesi dhe bashkautori kanë shoqëruar viktimën në një vend 500 metra nga shtëpia e vjedhur ku kërkuesi i ka dalë përpara viktimës dhe e ka qëlluar disa herë me automatik.

   
Pas arrestimit, kërkuesi është paraqitur përpara Gjykatës së Rrethit Gjyqësor Shkodër e cila, me vendimin nr.138, datë 23.05.2003, me kërkesë të Prokurorisë së Rrethit Gjyqësor Shkodër, ka vendosur të vleftësojë ndalimin e kërkuesit dhe caktimin e masës së sigurimit “arrest në burg” për të.

   
Prokuroria e Rrethit Gjyqësor Shkodër, në datë 26.04.2004, ka vendosur të shpallë moskompetencën lëndore për hetimin e procedimit dhe i ka dërguar aktet Prokurorisë për Krime të Rënda.

   
Në datën 17 gusht 2004, Prokuroria për Krime të Rënda, pas përfundimit të hetimeve paraprake, i është drejtuar me kërkesë për gjykimin e çështjes Gjykatës së Shkallës së Parë për Krime të Rënda e cila, me vendimin nr.11, datë 13.03.2006, ka vendosur deklarimin fajtor të kërkuesit për kryerjen e veprës penale të “vjedhjes me pasojë vdekjen” në bashkëpunim në dëm të shtetasit F. A. dhe, në bazë të neneve 141-25 të Kodit Penal, e ka dënuar me 25 vjet burg. Gjithashtu, kjo gjykatë ka vendosur deklarimin fajtor të kërkuesit për kryerjen e veprës penale të “mbajtjes pa leje të armëve luftarake” dhe, në bazë të nenit 278/2 të Kodit Penal, e ka dënuar me 3 vjet burg. 

   
Gjykata e Apelit për Krime të Rënda, mbi ankesën e kërkuesit, me vendimin nr.32, datë 08.05.2006, ka vendosur  ndryshimin e vendimit nr.11, datë 13.03.2006 të Gjykatës së Shkallës së Parë për Krime të Rënda vetëm përsa i përket kualifikimit të veprës penale duke deklaruar fajtor kërkuesin për kryerjen e veprës penale të “vrasjes me dashje në lidhje me një krim tjetër” në bashkëpunim në dëm të shtetasit F. A. dhe, në bazë të nenit 77 dhe 50/”gj” të Kodit Penal, e ka dënuar me 25 vjet burg. 
   
Gjykata e Lartë, në dhomën e këshillimit, me vendimin nr.817, datë 14.12.2007, ka vendosur mospranimin e rekursit të paraqitur nga kërkuesi.
  
Kërkuesi pretendon shfuqizimin si të papajtueshëm me Kushtetutën të vendimeve objekt i kërkesës, për arsye se janë marrë si rrjedhojë e një procesi jo të rregullt ligjor duke parashtruar në mënyrë të përmbledhur:
(i) Vendimet objekt të kërkesës janë marrë nga gjykata që nuk kishin kompetencë lëndore duke cenuar kështu të drejtën për tu gjykuar nga një gjykatë e caktuar me ligj. Në datën 22.10.2004 ka hyrë në fuqi ligji nr.9276, datë 16.09.2004 “Për disa shtesa dhe ndryshime në ligjin nr.7905, datë 21.03.1995 “Kodi i Procedurës Penale të Republikës së Shqipërisë”. Sipas nenit 4 të këtij ligji, kompetenca lëndore e gjykimit të veprave penale për të cilat është dënuar kërkuesi nuk i përkiste më gjykatave të krimeve të rënda, por gjykatave të zakonshme të rretheve gjyqësore. 

 
(ii) Moskalimi për shqyrtim i çështjes në seancë gjyqësore nga ana e Kolegjit Penal të Gjykatës së Lartë, i cili ka vendosur mospranimin e rekursit të paraqitur nga kërkuesi me arsyetimin se nuk ka shkaqe nga ato të parashikuara në nenin 432 të Kodit të Procedurës Penale, përbën shkelje të së drejtës për një proces të rregullt ligjor.
 (iii) Është shkelur e drejta për një proces të rregullt ligjor pasi mënyra e marrjes së provave dhe fiksimi i tyre nga gjykatat e krimeve të rënda është antikushtetuese. Gjykatat janë mbështetur në aktin e ekspertimit biologjik të ADN-së i cili është një faks dhe jo një akt origjinal dhe autentik.

   
Kërkuesit nuk i është dhënë mundësia për t’i drejtuar pyetje me cilësinë e dëshmitarëve ekspertëve që kanë kryer aktin e ekspertimit biologjik të ADN-së.

   
Kërkuesit i është mohuar marrja e disa provave.
 
(iv)  Vendimi nr.138, datë 23.05.2003, i Gjykatës së Rrethit Gjyqësor Shkodër është marrë duke mos u respektuar kërkesat e neneve 92, 224 dhe 227-231 të Kodit të Procedurës Penale.
   
Kolegji i Gjykatës Kushtetuese vlerëson, se kërkuesi nuk arriti të argumentojë shkeljet e së drejtës së tij për një proces të rregullt ligjor.

   
Përsa i përket pretendimit të parë të kërkuesit, Kolegji i Gjykatës Kushtetuese vlerëson, se nuk mund të shqyrtohet nga kjo Gjykatë pasi nuk përmbushen kërkesat e nenit 131, pika “f” të Kushtetutës. Neni 131, pika “f” e Kushtetutës parashikon se Gjykata Kushtetuese vendos për gjykimin përfundimtar të ankesave të individëve për shkeljen e të drejtave të tyre kushtetuese për një proces të rregullt ligjor, pasi të jenë shteruar të gjitha mjetet juridike për mbrojtjen e këtyre të drejtave.

  
 Kolegji i Gjykatës Kushtetuese vlerëson, se kërkuesi nuk ka shteruar mjetet juridike pasi në bazë të ankimit dhe rekursit që ai ka ushtruar gjatë procedurës gjyqësore rezulton se nuk është ngritur shprehimisht ose në mënyrë implicite pretendimi se gjykatat për Krime të Rënda po shkelnin të drejtën e kërkuesit për tu gjykuar nga një gjykatë e krijuar me ligj. 

  
 Lidhur me pretendimin e dytë të kërkuesit, Kolegji i Gjykatës Kushtetuese vlerëson, se ky pretendim nuk mund të qëndrojë, pasi siç është theksuar në mënyrë konstante nga Gjykata Kushtetuese nëpërmjet jurisprudencës së saj: “bazuar në nenin 433 të K.Pr.Penale është kompetencë e Kolegjit Penal në dhomën e këshillimit të analizojë dhe vlerësojë nëse shkaqet e ngritura në rekurs janë në përputhje me kërkesat e ligjit. Në rast se Kolegji në dhomën e këshillimit krijon bindjen se shkaqet e ngritura në rekurs objektivisht nuk ekzistojnë në dosjen gjyqësore, atëherë është në funksionin e tij të vendosë, në pajtim me kërkesat ligjore, mospranimin e çështjes për shqyrtim në seancë gjyqësore.” (Shih vendimin nr.10/2009 të Gjykatës Kushtetuese).
   
Kolegji i Gjykatës Kushtetuese vlerëson, se pretendimi i tretë i kërkuesit është haptazi i pabazuar. Gjykata e apelit, në vendimin e saj, i ka dhënë përgjigje pretendimeve të kërkuesit për marrjen e provave dhe faktit se neni 427 i Kodit të Procedurës Penale i mundëson gjykatës mosmarrjen e provave kur e çmon se është e panevojshme.

   
Përsa i përket pretendimit të katërt të kërkuesit, Kolegji i Gjykatës Kushtetuese vlerëson se ai nuk është në kompetencën e kësaj Gjykate dhe nuk mund të shqyrtohet prej saj pasi ka të bëjë me mënyrën e zbatimit të ligjit nga Gjykata e Rrethit Gjyqësor Shkodër që, sipas kërkuesit, ka qenë e gabuar. 
Sa më sipër, Kolegji i Gjykatës Kushtetuese konkludon, se kërkesa nuk mund të pranohet për gjykim në seancë plenare. 
PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,
V E N D O S I:
Moskalimin e çështjes për shqyrtim në seancë plenare.

